
MINUTI

Il-Minuti tal-laqgħa Nru 9, li saret fid-19 ta’ Ġunju 2023, ġew ikkonfermati.

IĊ-CHAIRPERSON (Onor. Jo Etienne Abela): Nilqa’ lil kull min qiegħed isegwina online fuq is-sit elettroniku tal-Parlament kif ukoll lil dawk it-telespettaturi li se jkunu qegħdin isegwu x-xandir ta’ dan il-Kumitat fuq l-istazzjoni televiżiv tal-Parlament.   

DISKUSSJONI DWAR IS-SIGURTÀ FIL-GŻIRA TA’ GĦAWDEX

IĊ-CHAIRPERSON (Onor. Jo Etienne Abela): B’referenza għall-aġenda li tqassmet lilkom nhar it-Tnejn, 6 ta’ Ottubru 2023, l-għan ta’ din il-laqgħa huwa sabiex niddiskutu s-sigurtà fil-gżira ta’ Għawdex. Nistieden lill-Assistent Kummissarju, Kenneth Haber, kif ukoll lill-Professur tal-Kriminoloġija Saviour Formosa biex jagħmlu l-introduzzjoni tagħhom dwar is-suġġett u wara l-membri hawn preżenti jkunu jistgħu jagħmlu l-kummenti jew mistoqsijiet tagħhom. Grazzi.

IS-SUR KENNETH HABER (Assistent Kummissarju tal-Pulizija): Grazzi tal-istedina. Illum, għal darba, inħossni home bħala Għawdxi mal-Għawdxin. Jien ma nafx eżatt liema direzzjoni se jieħu dan il-meeting, imma min-naħa tagħna aħna dejjem nimxu fuq statistika. Għalhekk miegħi hawn il-Professur Saviour Formosa li se jidħol daqsxejn iktar fid-dettall. F’Għawdex aħna m’aħniex naraw xi trends li huma ta’ barra minn hawn fejn tidħol crime għax aħna nikkomparaw kontinwament billi naraw statistika u t-trends fejn sejrin. Ma nafx kemm għandi nidħol fid-dettall dwar il-personnel li għandna Għawdex, imma jien ippreparajt xi noti dwar kif inhu mqassam il-complement ta’ Għawdex. Bħalissa għandna Supretendent, żewġ spetturi u l-bqija huma other ranks, jiġifieri surġenti u kuntistabbli. It-total complement bħalissa huwa ta’ 121. 

Fir-rigward tal-għases għandna tar-Rabat, ta’ Marsalforn u tal-Imġarr li jkunu miftuħa 24/7. Fl-għassa tar-Rabat hemm żewġ surġenti u l-uffiċjali l-oħra. Fl-għassa tal-Imġarr ħafna drabi jkun hemm pulizija waħdu u anke f’Marsalforn. Fis-sajf u fil-weekends niftħu tax-Xlendi wkoll u kemm jista’ jkun anke matul ix-xitwa, u ta’ Kemmuna niftħuha fix-xhur tas-sajf. F’Marsalforn ikollna anke pulizija overtime fil-weekends; il-Ġimgħa u s-Sibt jibdew mit-8.00 p.m. sal-4.00 a.m. u l-Ħadd ikunu mis-2.00 p.m. sal-10.00 p.m. Minbarra hekk ikollna karozza round the clock 24/7 iddur ma’ Għawdex kollu, kif ikollna hawn Malta tal-RIU, imma Għawdex għadhom isejħulha tal-mobile. 

Bażikament dak huwa il-complement imbagħad ovvjament hemm dawk li jissejħu DSUs li jidħlu fl-intelligence, jagħmlu ċertu tip ta’ xogħol li qabel kienu jagħmluh is-CID, imma r-remit tagħhom huwa iktar wiesa’. Għandna n-nies li qegħdin l-uffiċini u hemm disa’ uffiċjali fuq it-traffic. Basically dak hu s-set-up ta’ Għawdex u ta’ min isemmi li għandna s-CPT, il-Community Policing Teams. Għawdex qegħdin żewġ surġenti u 13-il kuntistabbli mqassmin ma’ Għawdex kollu u għandna spettur in charge minnhom. L-ispettur li hija in charge minnhom tkopri n-North ta’ Malta u Għawdex, Region A u Region B. Għawdex jagħmel parti minn Region B.  

Isiru ħafna inizjattivi. Ma nafx għandix nibqa’ nidħol fid-dettall, iggwidawni intom għax m’għandix esperjenza kif jimxu dawn il-kumitati. Bażikament jien tajtkom overview ta’ kif jikkompara Għawdex ma’ distretti oħra hawn Malta. Għandna wkoll statistika per capita li tmur lura 20 sena. Bħalissa l-complement huwa ta’ 121, fl-2003 kien hemm 112 u jekk tibqa’ tara fis-snin ta’ wara kien hemm 102, 100, 95, 118, dejjem kien dak l-average li qed ngħid jien. L-ikbar numru ta’ uffiċjali li kellna kien fl-2016 fejn kellna 130 ruħ. Illum qiegħed 121, jiġifieri jitla’ u jinzel skont kemm jitilqu nies u skont ħafna affarijiet.  

Nixtieq nidħol ukoll fl-inizjattivi, imma kont se nħalli lill-Professur jidħol ftit fuq statistika, imbagħad nerġa’ mmur fuq x’inizjattivi qegħdin nieħdu.  

IĊ-CHAIRPERSON: Għandi mistoqsija żgħira. Ovvjament tul dawn l-aħħar 20 sena l-popolazzjoni jaf varjat f’Għawdex, dik qed teħduha inkonsiderazzjoni wkoll jekk qed nitkellmu per capita?  

IS-SUR KENNETH HABER: Bħala demografija l-popolazzjoni tħalltet iktar minn meta kont żgħir jien, imma bħala ammonti per capita xorta qegħdin tajjeb ħafna komparart ma’ Malta. Jien qassamtha fejn jidħlu d-distrett CPT, jiġifieri n-nies tad-distrett biss, imbagħad inkludejt ukoll lil tat-traffic u tal-RIU. Neħodha kif neħodha, Għawdex still qiegħed aħjar minn hawn Malta. Jiġifieri jekk inqabbel distrett u CPT biss Għawdex qiegħed 1.6 for every 1000 people, hawn Malta qiegħed 2.36 ...

IĊ-CHAIRPERSON: U l-Community Policing qed iżżidhom ...

IS-SUR KENNETH HABER: Qed ninkludihom, jiġifieri qed nieħdu tad-distrett u l-community police vis-à-vis il-popolazzjoni ta’ Malta u l-istess vis-à-vis l-popolazzjoni ta’ Għawdex. Ta’ Għawdex qed neħodha presso a poco 39,000 plus xi ħaġa żgħira u hawn Malta naqqast il-popolazzjoni ta’ Għawdex u jifdal xi 480,000. Dawn iċ-ċifri ħadniehom mill-NSO.

IĊ-CHAIRPERSON: Grazzi. Il-Ministru Camilleri.

ONOR. CLINT CAMILLERI (Ministru għal Għawdex): Xtaqt nagħmel ftit mistoqsijiet lill-Assistent Kummissarju u lill-Professur Formosa. Rigward kriminalità, b’mod partikolari fejn jidħol serq, preżentement jew tul l-aħħar xhur jidher li hemm xi tip ta’ spike ġewwa l-gżira ta’ Għawdex? Dik l-ewwel mistoqsija.

IS-SUR KENNETH HABER: Le, spike żgur li le, anzi l-istatistika turina l-kontra.  

ONOR. CLINT CAMILLERI: Jiġifieri l-istatistika turi li s-serq qed jonqos?

IS-SUR KENNETH HABER: Iva.

ONOR. CLINT CAMILLERI: It-tieni mistoqsija, ġie rrapportat f’xi midja soċjali li xi jumejn ilu ġewwa n-Nadur kien hemm xi ġlieda. Kien hemm ġlieda jew xi ħaġa oħra?

IS-SUR KENNETH HABER: Irrid noqgħod naqra attent minħabba li l-każ sejjer il-Qorti. Kienu affarijiet relatati mat-traffiku.

ONOR. CLINT CAMILLERI: Jiġifieri l-inċident kien relatat mat-traffiku. 

IS-SUR KENNETH HABER: Iva.

ONOR. CLINT CAMILLERI: Rigward istanzi oħra fejn kien irrapportat ukoll xi ġlied ġewwa Marsalforn, kollha kienu ġlied jew kien hemm istanzi oħra li wasslu biex ikun hemm ... (Interruzzjonijiet) Onorevoli, issa fil-każ staqsi inti. M’iniex insemmi lilek, Onor. Borg, forsi m’iniex qed ngħid għalik. (Interruzzjonijiet) Ġewwa Marsalforn kien hemm żewġ istanzi ta’ xi tip ta’ diżgwid ukoll fl-aħħar jumejn. Dan seħħ għax kien hemm il-ġlied? Il-ġlied kien minn barranin jew kien hemm ċirkostanzi oħrajn?

IS-SUR KENNETH HABER: Onestament ma nafx eżatt għal liema istanzi qegħdin tgħidu, imma wieħed li qed jiġi f’moħħi, jekk kien tard bil-lejl, iva kien hemm argument bejn żewġ persuni, u l-ieħor ma kienx ġlied jekk qed nifhem għal dak li qed tgħid ...

ONOR. CLINT CAMILLERI: Wieħed mill-istanzi kien hemm irrapportat li kien hemm xi tip ta’ ġlied jew diżgwid, però mbagħad sezzjonijiet oħra tal-midja rrapportaw li ma kienx hekk, imma kien hemm xi persuna li waqgħet minn fuq siġġu u spiċċat b’ambulanza hemmhekk.

IS-SUR KENNETH HABER: Dak il-każ li naf bih, kien barrani li kien xurban u baqa’ jixrob, kellu inċident u kellu daqsxejn argument mal-pulizija wkoll to be fair, imma mbagħad ittieħed għall-assistenza. Jekk l-inċident l-ieħor li qed issemmu huwa dak li seħħ tard bil-lejl kien argument bejn persuna u oħra. Skużawni għax la ma jkollix specific dates ma rrid niżgwida lil ħadd u lanqas irrid ngħid xi ħaġa li mhix eżatta, dik biss.

IĊ-CHAIRPERSON: L-Onor. Alex Borg.

ONOR. ALEX BORG: L-ewwel nett grazzi Sir li ddeċidejt li tiġi llum u grazzi lill-Professur ukoll. M’għandix dubju mill-integrità tal-Assistent Kummissarju u tal-Professur, però ma nafx x’inhija r-raġuni li, wara li min-naħa tal-Oppożizzjoni konna tlabna speċifikament bil-miktub li jiġi l-Kummissarju jew id-Direttur Ġenerali tal-Pulizija Stefania Sgandurra, dawn mhumiex hawn illum meta nafu li għandhom iktar say rigward trasferimenti ta’ human resources tal-Pulizija. Nafu li qed ikun hemm pressjoni kbira fuq il-pulizija ġewwa Għawdex minħabba li kien hemm bidla demografika kbira tul dawn l-aħħar snin. Il-bidla demografika hija ċara; mhux qed nirreferi biss għall-barranin imma anke għall-Maltin li ġew jgħixu ġewwa Għawdex. Nixtieq nistaqs liċ-Chairman x’kienet ir-raġuni li l-Kummissjaru jew id-Direttur Ġenerali tal-Pulizija Sgandurra ddeċidew li ma jiġux u bagħtu lill-AC li, nerġa’ ngħid, m’għandix dubju mill-integrità tiegħu. Ladarba kien hemm qbil min-naħa tal-Oppożizzjoni li xtaqna li jattendi l-Kummissarju, x’kienet ir-raġuni? 

Apparti minn hekk Sir, rigward l-inċident ta’ Marsalforn - għax jien kważi ċert li l-Ministru qed jirreferi għal dak li għamilt stqarrija dwaru jiena – tikkonferma li meta timmanettjaw persuna, intom timmanettjawha għax din il-persuna tkun aggressiva jew qed turi ostilità? Hux hekk, Sir?

IS-SUR KENNETH HABER: Jien fil-fatt kont kawt ħafna u se nibqa’ nkun kawt. Onor. Borg jista’ jkun kif qed tgħid inti u jista’ jkun ukoll li nimmanettjaw lil dak li jkun biex ma jweġġax lil ħaddieħor jew ma jweġġax lilu nnifsu. Għedt ukoll li mal-pulizija kien naqra aggressiv iva.

ONOR. ALEX BORG: Wera sinjali ta’ aggressività?

IS-SUR KENNETH HABER: X’ħin marru fuqu l-pulizija kien fis-sakra ...

OONR. ALEX BORG: Jiġifieri tikkonferma li l-persuna kienet aggressiva?

IS-SUR KENNETH HABER: Iva. Dejjem jekk qed nitkellmu fuq dan il-każ speċifiku. Jien ġejt hawnhekk b’ħafna statistika u b’ħafna numri, imma rigward l-ewwel punt li qajjem l-Onor. Borg irrid ngħid li jien forsi ma introduċejtx lili nnifsi kif suppost għax ħafna minnkom tafuni. Jien bħalissa Assistent Kummissarju, qiegħed Acting Deputy, u taħt ir-remit tiegħi għandi l-għases kollha ta’ Malta u Għawdex, inkluż is-CPTs kollha ta’ Malta u Għawdex. Minbarra hekk għandi s-sezzjoni tat-traffic, EPU, SIU, RIU, dawk huma kollha taħt ir-remit tiegħi. Jiġifieri forsi għalhekk ġejt mibgħut jien hawnhekk, għax jien fuq operations ... 

IĊ-CHAIRPERSON: Jekk nista’ nintervjeni ftit jien fuq dan il-punt, ma kien hemm l-ebda manuvrar li ma jiġix hawn il-Kummissarju tal-Pulizija, niċħad bl-iktar mod kategoriku. Jien u l-iskrivan ta’ dan il-Kumitat li huwa hawn preżenti tħadditna fuq min huma l-iktar persuni addattati li jiġu għal din is-seduta u ovvjament aħna rrikorrejna anke ’l fuq mill-Kummissarju. Aħna rrikorrejna għand il-Ministru Byron Camilleri responsabbli għall-Intern u kien issuġġerit li jiġi l-Assistent Kummissarju Haber. Jiġifieri dan bl-ebda mod aħna m’aħna qed ngħidu, u naħseb se taqbel miegħi Onor. Borg, li l-Assistent Kummissarju Haber m’għandux ir-rekwiżiti kollha li jiġi hawn jirrappreżenta lill-Korp. Kif qed jgħidilna hu għandu f’idejh kull għassa li teżisiti f’Malta u f’Għawdex, jiġifieri jien m’għandi l-ebda dubju mill-istatistika, mill-informazzjoni li qed jagħtina l-Assistent Kummissarju Haber. 

Fir-rigward tal-inċidenti speċifiċi li ssemmew intom tafu iktar minni bħala avukati li l-Assistent Kummissarju ma jistax jidħol fil-merti ta’ każijiet li jkunu se jitressqu l qorti. Jiġifieri dik nixtieq nagħmilha ċara li aħna ġejna nitkellmu hawn dwar is-sitwazzjoni, dwar il-bonsens li hemm, għaliex le? F’dan il-kumitat dejjem konna nitkellmu b’mod konċiljatorju u anke llum. Jekk hemm issues li rridu nindirizzaw, se nindirizzawhom; jekk hemm bżonn iktar seduti se norganizzawhom, però nixtieq li l-mistiedna li għandna ma jħossuhomx li aħna b’xi mod jew ieħor qed naħsbu li mhumiex għall-altezza li jiġu jagħmlu xogħolhom hawn. Dik xi ħaġa li rridu nippreċiżawha.  

ONOR. ALEX BORG: Inti tajtna l-istatisiċi, Sir, u għedt li n-numru ta’ uffiċjali tal-Pulizija kważi kważi dejjem baqgħu l-istess ġewwa Għawdex tul dawn l-aħħar snin, ftit jew wisq ma tantx inbidlu. It-tnaqqis jew żieda ta’ pulizija kienu minimi ħafna.

IS-SUR KENNETH HABER: Iva, fl-aħħar 20 sena huma very minimal ...

ONOR. ALEX BORG: Minkejja li kien hemm bidla demografika u żieda fil-popolazzjoni min-naħa ta’ barranin u anke ta’ Maltin ġewwa Għawdex?

IS-SUR KENNETH HABER: Iva, l-istatistika li għandi hija tal-aħħar 20 sena, imbagħad per capita ovvjament ikkalkulajt biss fuq din is-sena, actual, jiġifieri ma qgħadtx immur lura u nqabbel il-popolazzjoni kif kienet 20 sena ilu u kif inhi illum. Din hija fuq illum, bħalissa. Nista’ ngħaddihielkom ukoll ħalli tkunu tistgħu tarawha. 

Rigward każi speċifiċi bil-qalb kollha nerġgħu niġu darba oħra, imma ifhmu l-limitazzjonijiet tiegħi, tridu tagħtuni data u ħin ħalli jien inkun naf fuqiex qed nitkellem. Ovvjament ċertu kliem ma nistgħux ngħiduh la din il-laqgħa se tiġi rrekordjata u qiegħed fuq it-televiżjoni wkoll. Kif spjega ċ-Chairman, għandi r-restraints tiegħi.

IĊ-CHAIRPERSON: Nistieden lill-Professur Saviour Formosa biex jintervjeni.

IL-PROFESSUR SAVIOUR FORMOSA (Professur tal-Kriminoloġija): L-ewwel nett thank you tal-istedina. Xtaqt inżid xi ħaġa fuq dak li qal l-Assistent Kummissarju għax qisna awtomatikament dan il-meeting mar fuq l-individual crime. Ilni mit-2008, kemm ilni noħroġ dawn l-annual reports, ngħid li meta niddiskutu individual crimes, fejn ovvjament hemm min weġġa’, hemm il-vittma, hemm l-aggressuri eċċ., mingħajr ma nitkellmu fuq l-istrateġija inġenerali, fuq fejn sejrin, fuq il-popolazzjoni per se, fuq kif inbidlu l-krimini, fuq il-morfoloġija tal-popolazzjoni nnifisha - irridu nqisu kemm Maltin li joqogħdu dejjem hemm, kemm barranin li joqogħdu dejjem Għawdex, u kemm Maltin li għandhom biss in-numru tal-ID Card fuq Għawdex - inkunu qed noħolqu dak li ngħidulu moral panic. Jien magħruf bħala l-uccello de mal augurio għax meta noħroġ rapport qisha se taqa’ d-dinja, jibda jingħad li l-crimes qed jiżdiedu eċċ. Jien dejjem intambar fuq il-fatt li każ individwali jew tnejn ma jfissrux li dik l-aggressjoni saret in-norma. Ma jfissirx li mhumiex importanti. Pereżempju lbieraħ kellna double murder; ma jfissirx li dak huwa n-norma. Veru seħħ, imma ma niffokawx biss li Malta hija pajjiż tal-omiċidji. Hawnhekk l-issue li hija importanti ħafna li titla’ hija li meta jsir każ jiġi riżolt mill-ewwel. U d-drive tal-istrateġija, anke tat-transformation tal-Pulizija, hija li jkun hemm biżżejjed kambjamenti li l-każijiet kollha jiġu riżolti kemm jista’ jkun malajr. 

Ħalli nieħdu eżempju tal-omiċidji kollha li saru fl-aħħar ħames snin. Jien nibqa’ nsemmiha din għaliex is-serħan tal-moħħ li tagħti lin-nies mhuwiex billi ntambru dejjem dwar kemm tiela’ l-crime rate, imma meta ngħidu li tiela’ jew nieżel ngħidu wkoll x’mitigation għamilna biex dak jitnaqqas jew ma jerġax isir. Il-murders kollha li saru fl-aħħar ħames snin ġew solvuti within, jekk mhux hours, days, allura dik tagħti s-serħan il-moħħ. Mhux xorta hemm vittma, mhux xorta bata xi ħadd, familji sħaħ! Jiġifieri qed tnaffarni naqra fis-sens li meta qed niddiskutu l-krimini f’Għawdex qisna morna mill-ewwel fuq l-individual crimes. 

Aħna nifhmu dak li tiffaċċjaw intom il-membri parlamentari meta tmissu mal-kostitwenti. Kultant aħna nkunu naqra ’l bogħod, filwaqt li l-Assistent Kummissarju jkun iktar in depth minnek u minni hemmhekk. Imma ejja nkunu ċari, u ilni ngħidha ħafna, overall aħna mhux lejn l-average tal-Ewropa qegħdin, imma ħafna iktar safe. Jekk imbagħad niddriljaw on a regional level, f’Għawdex qed tonqos dik li konna ngħidulha l-omertà, mhux Għawdex biss, fin-North u North West ta’ Malta, fejn għandek iktar rurality, in-nies jirrapportaw inqas għaliex ħafna drabi jiddeċiedi li jsolvu huma. Jiġifieri rridu nevitaw dik li ngħidulha l-moral panic għax fuq bażi reġjonali, jekk Malta għandha 29 crime kull 1,000 persuna - meta r-rati jkunu baxxi ħafna fuq 1,000 persuna taħdem - Għawdex għandu 24. Jiġifieri Għawdex komparat huwa ħafna iktar safe. Issa kif diġà għedt, anke b’40 u 50 huwa safe, però ma jfissirx li ...

ONOR. CLINT CAMILLERI: Iżjed safe minn xiex?

IL-PROFESSUR SAVIOUR FORMOSA:  Mill-gżira ta’ Malta.

ONOR. CLINT CAMILLERI: Imbagħad bħala pajjiż iżjed safe mill-medja Ewropea jew inqas mill-medja Ewropea?

IL-PROFESSUR SAVIOUR FORMOSA: Għalhekk dejjem ngħid, taf x’jiġri? Darba kien hemm film “Fiddler on the Roof” fejn kien hemm wieħed li ma kellux problemi, kien joqgħod jitla’ fuq is-saqaf biex joħloq il-problemi għalih innifsu, biex forsi jaqa’ bil-biża’. Ħafna drabi bħala pajjiż nagħmluha din, dejjem tiġri din, li jista’ jkun li l-micro incidents ... Tgħidli: jekk serqu dar m’hemmx vittma? Dażgur li hemm vittma, aħna mhux hekk qed ngħidu. Anzi qed nisħqu li l-micro incident ma jsirx in-norma, u huwa importanti li nagħmel dak il-line. Hemm crimes? U żgur li jiġu reported crimes, anzi min-naħa tagħna - issa jien ilni 30 sena f’din il-field - bħala kriminoloġija aħna dejjem ngħidu li l-vittma għandu jirrapporta iktar, mhux inqas. Domestic violence f’Għawdex baqa’ tiela’, imma ma telax bir-rata li tela’ f’Malta, issa qabad ritmu. Għaliex? Għax għandek iktar barranin li jirrapportaw, għandek iktar Għawdxin li lesti jirrapportaw, jiġifieri aħjar jirrapportaw imma trid taraha fil-massa kollha tagħha. 

Nerġa’ nirrepeti din u nieqaf. L-individual case irridu nżommu naqra ’l bogħod minnu għax dak huwa tattiku, dak hemm tactical action għal kull każ. Ma jfissirx li m’hemmx vittma li qiegħda tbati.

IĊ-CHAIRPERSON: L-Onor. Abigail Camilleri.

ONOR. ABIGAIL CAMILLERI: Qed nieħu pjaċir li llum qed niddiskutu s-sigurtà f’Għawdex u xtaqt ngħid - anke għal min qiegħed isegwina – li konna proprju aħna min-naħa ta’ dan il-Gvern li ssuġġerejna li niddiskutu s-sigurtà f’dan il-Kumitat għax m’għandna l-ebda problema li niddiskutuha. Qed naqbel ħafna miegħek fuq il-fatt li ma jfissirx li dawn l-episodji saru n-norma u jien, bħala Għawdxija, ma ħossx li hu ġust la għall-Għawdxin, la għan-negozjanti Għawdxin u lanqas għal min għandu flats għall-kiri ġewwa Għawdex f’ċerti żoni f’Għawdex, li qed toħroġ ċerta narrattiva min-naħa tal-Oppożizzjoni li Għawdex qisu inabitabbli, qisu hemm biża’ kbira! Malli ssir xi ħaġa ninżlu nirrapportawha b’videos, ritratti, midja għaddejja l-ħin kollu! Jien ġieli nżilt Marsalforn dan is-sajf, rajt anke xjuħ fuq il-bankina barra, jiġifieri ħriġt niekol barra u ma rajt l-ebda xena minn dawn. Bħalma għedt tajjeb inti mhijiex in-norma, ma naħsibx li huwa ġust li noħolqu moral panic, la għal min jgħix ġewwa Għawdex u lanqas għal min irid iżurna. Tajjeb li naraw pulizija iktar pro-attiva f’dawn l-affarijiet ħalli nevitaw kemm jista’ jkun li jsiru inċidenti bħal dawn, imma lanqas huwa ġust li noħorġu fuq il-midja soċjali u kull inċident li jsir nirrapportawh b’mod politiku, popolist iżżejjed biex mingħalina li se nattiraw ċerta attenzjoni personali. Grazzi.

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Meta qgħadna naqilgħu tnejn min-nies tal-kalibru tal-mistednin li għandna llum ma nixtieqx li naqgħu f’dan il-livell ta’ diskussjoni li kważi kważi issa qed iddur fuq il-fatt li lanqas biss għandna nitkellmu jekk inħossu li hemm problema, speċjalment f’jum meta naħseb għandna nkunu naqra iktar trasparenti.  

Ħa ndur daqsxejn fuq il-figuri li għadek kemm għaddejtilna ħalli nkun qed ninterpretahom tajjeb għaliex m’iniex waħda daqshekk eċċezzjonali bin-numri. Jiġifieri l-per capita ta’ Malta hija 4.2 per 1,000, qed ngħidu sewwa? Hekk hu, imbagħad ta’ Għawdex hija 3.07 per 1,000. Correct?  

IS-SUR KENNETH HABER: Imma inti hemmhekk qed taqbad il-korp kollu. Ejja nieħdu l-ewwel waħda. Għandek id-distrettI kollha ta’ Malta bis-CPT u nqabbluha mal-oħra, id-distrett ta’ Għawdex plus is-CPT. 

ONOR. CLAUDETTE BUTTIGIEG: Li huwa 2.36.

IS-SUR KENNETH HABER: Eżatt.

ONOR. CLAUDETTE BUTTIGIEG: Jiġifieri dawk irridu nqabblu?  Ħalli nkunu ċerti.   

IS-SUR KENNETH HABER: Jekk ninkludu l-pulizija min-naħa tat-traffic Għawdex u l-RIU, imbagħad hemmhekk in-numru se jitla’ għal 109, allura l-ammont per capita tela’ għal 2.77, li meta tqabblu ma’ ta’ fuq, l-ammont huwa 1.83.

ONOR. CLAUDETTE BUTTIGIEG: U n-numru l-ieħor tista’ tispjegahuli, il-4.2 per capita u t-3.07 per capita? Ma fhimthomx.

IS-SUR KENNETH HABER: Dawn huma totali, il-121 kif jiġi per capita mal-ammont totali tal-popolazzjoni ta’ Għawdex. U l-ieħor ovvjament ta’ Malta.

ONOR. CLAUDETTE BUTTIGIEG: Ok. Grazzi. Se nerġa’ mmur lura għall-mistoqisja li għamel l-ewwel l-Onor. Borg, jiġifieri bħala żieda fil-human resources ikkomporat maż-żieda li kien hemm fil-popolazzjoni ma kienx hemm daqshekk qabża kbira? Qed naqblu li hawn żieda fil-popolazzjoni, naħseb fuq dik naqblu għax hija realtà. Imma kultant anke l-ovvju trid terġa’ tkun ċert li qegħdin naqblu fuqu.

IĊ-CHAIRPERSON: Biex nippreċiżaw dik kienet l-ewwel domanda tiegħi. Qed nitkellmu fuq per capita, allura l-popolazzjoni f’Għawdex nimmaġinaw li żdiedet, ma nafx il-figuri x’inhuma, imma inti ....

IS-SUR KENNETH HABER: Skont l-NSO il-popolazzjoni hija 39,000 illum.

IĊ-CHAIRPERSON: Ma nafx 20 sena ilu kemm kienet, imma hawnhekk qed ngħidu l-istatistika per capita, in-numru ta’ pulizija fejn suppost huma bħala distretti f’Malta?

ONOR. CLINT CAMILLERI: Per capita tfisser ħaġa sempliċi. Irrelevanti x’inhi l-popolazzjoni dejjem qed tagħmilha benchmark bil-persentaġġ. Jekk ma nistgħux nifhmu din il-ħaġa, ma nafx jien.

IĊ-CHAIRPERSON: Ftehemna.

ONOR. CLAUDETTE BUTTIGIEG: M’hemmx għalfejn inkunu condescending. Qed nistaqsi mistoqsijiet biex nifhmu kollha, mhux biss aħna imma anke min qiegħed isegwina. Naħseb li f’sitwazzjonijiet bħal dawn l-agħar ħaġa li tista’ tkun huwa condescending u tkun arroganti.

ONOR. CLINT CAMILLERI: Tkellem għalik u għall-partit tiegħek.

IĊ-CHAIRPERSON: Please, please, se nkomplu niddiskutu bħalma s-soltu niddiskutu sew minn naħa u sew min-naħa l-oħra. Onor. Buttigieg, inti għalaqt l-intervent tiegħek? Mela l-Onor. Borg.

ONOR. ALEX BORG: L-Onor. Abigail Camilleri qed tikkonferma li dak li qed jgħidu ta’ Marsalforn u dak li forsi sħaqna aħna hija perċezzjoni li Marsalforn mhuwiex sigur ...

ONOR. ABIGAIL CAMILLERI: Titfax diskors li m’għedtx jiena. M’għedtlekx li hija perċezzjoni ...

ONOR. ALEX BORG: Għedt li ma ddejjaqtx tinżel Marsalforn.  

ONOR. ABIGAIL CAMILLERI: Ma jistax jgħid affarijiet li jien m’għedtx.

ONOR. ALEX BORG: Jien se nitkellem rigward id-distrett. L-istrateġija tal-Kummissarju tal-Pulizija hija proprju li – qed inneħħi c-CPT għax ic-CTP jaħdmu ċertu ħinijiet - matul il-lejl huma tnejn l-għases li jinfetħu f’Għawdex u l-oħrajn ikunu magħluqin. Tlieta. Jiġifieri l-police stations l-oħrajn ikunu kollha magħluqin. U s-CPT sa x’ħin jaħdmu?

IS-SUR KENNETH HABER:  Jiddependi, fis-sajf sal-11.30 p.m. u fix-xitwa jekk m’iniex żbaljat sad-9.30 p.m.
ONOR. ALEX BORG: Jiġifieri matul il-lejl Għawdex tliet għases ikun hemm miftuħin?

IS-SUR KENNETH HABER: Iva.

ONOR. ALEX BORG: U kemm ikun hemm pulizija matul il-lejl? Qed ngħid tad-distrett għax imbagħad dawk biss ikunu.

IS-SUR KENNETH HABER: L-ammont totali jkun ta’ 14-ir ruħ li jkunu duty night watch u għandek tnejn minnhom li jkunu jduru bil-karozza. Imbagħad ovvjament ikun hemm min hu on sick leave u vacation leave. Jien ma nistax ngħidlek ikunu dejjem tmienja, għaxra, tnax, jiddependi l-events, jiddependi minn ħafna affarijiet.   

ONOR. CLAUDETTE BUTTIGIEG: Taħseb li huwa numru adegwat għal dik it-tip ta’ attività li tkun għaddejja? Jien ma nifhimx, ġenwinament qed nistaqsi ...

IĊ-CHAIRPERSON: Komparabbli ma’ Malta?

IS-SUR KENNETH HABER: L-ammont huwa komparabbli ħafna ma’ Malta; jekk Għawdex ikun hemm żewġ surġenti, il-Belt Malta jkun hemm żewġ surġenti, il-Ħamrun ikun hemm tliet surġenti għax l-attività fil-Ħamrun - biex ma ngħidx affarijiet oħra - hija differenti milli f’Għawdex.   

IL-PROFESSUR SAVIOUR FORMOSA: Kif konna qed niddiskutu ftit qabel, jekk Malta għandek 17-il vehicle tal-RIU, Għawdex hemm ...

IS-SUR KENNETH HABER: Ikun hemm 17-il persuna.

IL-PROFESSUR SAVIOUR FORMOSA: Hekk hu, karozzi hemm inqas. F’Għawdex għandek karozza, jiġifieri diġà hija komparabbli l-istess ammont, u in the case li jiżdied se jiġi d-doppju ta’ ...

IS-SUR KENNETH HABER: Jien kont se ngħid x’qed nippjanaw .....

IL-PROFESSUR SAVIOUR FORMOSA: Xtaqt inżid xi ħaġa. Meta qed nitkellmu fuq il-personnel tal-pulizija rridu nżommu f’moħħna li f’dawn l-aħħar 20 sena kien hemm entitajiet ġodda, fosthom Transport Malta, li bdew iwettqu infurzar differenti throughout. Veru li jekk hemm ġlieda bilfors il-pulizija jridu jmorru, però ħafna mir-roles li kellhom il-pulizija illum ġew trasferiti fuq entitajiet oħra. Jiġifieri meta qed inqisu l-ammonti like with like, mhux Għawdex biss, kullimkien, trid tikkompara l-istess ammonti. Jiġifieri jekk għandekx karozza tal-RIU, jekk għandekx erba’ muturi ta’ Transport Malta, tal-LESA, eċċ., irridu nżommu kollox in context. 

IĊ-CHAIRPERSON: Hemm qisu division of labour.

IL-PROFESSUR SAVIOUR FORMOSA: Il-pulizija jiffokaw iktar fuq il-core duties.

IĊ-CHAIRPERSON: Ħalli nagħmel riassunt ta’ x’għedna s’issa ħalli naraw jekk aħniex qed niftiehmu. Fir-rigward ta’ human resources, jekk qed nifhem sew, qed ngħidu li bejn Malta u Għawdex m’hemmx differenza, se mai hemm daqsxejn xaqliba favur Għawdex.  

IS-SUR KENNETH HABER: Iva, per capita iva.

IĊ-CHAIRPERSON: Għedna wkoll li f’dawn l-aħħar xhur ma ġewx reġistrati spikes fil-crime f’Għawdex. Qed nifhmu sew? 

IS-SUR KENNETH HABER: Iva.

IĊ-CHAIRPERSON: Ngaddu għall-mistoqsijiet ħalli nimxu. Stabbilixxejna li n-numri huma komparabbli, imma t-tip ta’ crime li jeżisti f’Għawdex jikkonċernakom bħala Korp u għandu jikkonċernana bħala soċjetà? Semmejna domestic violence, pereżempju, imma hemm xi variation fit-tip ta’ crime f’Għawdex ikkomparat ma’ Malta? Irridu noqogħdu attenti għal affarijiet li forsi għadna ma semmejnihomx illum? Il-Korp għandu pjanijiet ta’ espansjoni? Fuq Għawdex qed nitkellmu, mhux fuq Malta. Jien dawk il-mistoqsijiet għandi.

IS-SUR KENNETH HABER: Issa nħalli f’idejn il-Professur biex jitkellem fuq statistika, imma qabel jien kont se nsemmi xi ħaġa oħra fir-rigward tal-għases. Irridu niddeċiedu rridux il-persuna ġol-għassa, li ħafna drabi se tkun persuna waħedha, jew irridux l-effettività? Aħna dik li jkollna persuna waħdu ġo għassa ma rajnihiex li qed tkun effettiva u again l-istatistika proves it. Issa tgħiduli: Ic-CPT sal-11.30 p.m. biżżejjed? Le, kien hemm fejn ngħinuhom bl-overtime, għalhekk semmejt li jkollna l-overtime. Jiġifieri jien mhux se niġi hawn ngħidilkom kollox ward u zahar u lanqas se ngħid li kollox ħażin. Anzi, xejn minn dan, il-bilanċ hu li hu. Jien m’iniex politiku, għandi 30 sena servizz u dejjem b’integrità għamilthom. Jiġifieri jekk ikollna pulizija qiegħed waħdu ġo għassa f’raħal - kemm jekk f’Malta u kemm jekk f’Għawdex, ma jagħmilx differenza - jinqala’ x’jinqala’ wisq probabbli jrid iċempel il-head station biex jiġu jassistuh ħalli jmorru tnejn jew tlieta fuq inċident għax mhux dejjem huwa tajjeb li jmur waħdu. Ikun hemm ċerti affarijiet li jista’ jmur waħdu imma mhux dejjem jista’. Allura se nkomplu ninsistu li jkollna l-għassa miftuħa bil-pulizija forsi bil-qiegħda hemmhekk jew se mmorru iktar fuq patrols, iktar pro-active milli nistennew lil dak ix-xi ħadd ġej biex jagħmel ir-rapport? Dak hu l-bilanċ li rridu nsibu. 

Illum qed nippruvaw immorru nħabbtu l-bieb, infittxu aħna: Kif inti? Għandek bżonn xi ħaġa? Jien mhux se noqgħod nirrakkonta stejjer imma jkolli biżibilju, inkluż ftit ilu fuq Għawdex, fejn persuna xiħa waħedha ġo raħal tirringrazzjana li jmorru jħabbtulha u jistaqsuha jekk tridx xi ħaġa. Dawn huma stejjer żgħar li ma jsibux ruħhom fuq il-midja. Ikollna ħafna minnhom u kultant nibqa’ ċċassat, bħal meta ftit ilu ma ħadimx lift u pulizija refa’ żewġ anzjani tliet sulari hawn Malta. Tliet sulari! Jiġifieri xi ħaġa sabiħa imma ħadd ma jaf biha hemm barra, qed ngħidilkom issa jiena. Tirċievi email u jirringrazzjawk. Dik l-istrateġija li qegħdin nadottaw. Mhix l-istrateġija ta’ Angelo Gafa’, hija l-istrateġija tal-Korp kollu, 2000 ruħ.   

ONOR. CLAUDETTE BUTTIGIEG: Marbuta ma’ dak li għadek kemm għedt, community policing qegħdin tagħmlu ġewwa Għawdex ukoll?

IS-SUR KENNETH HABER: Iva, mela.

ONOR. CLAUDETTE BUTTIGIEG: Imma żoni partikolari?

IS-SUR KENNETH HABER: Għawdex kollu.

ONOR. ABIGAIL CAMILLERI: Ngħaddi kumment żgħir. Xtaqt nifraħ ukoll u nirringrazzja l-ħidma tal-pulizija ġewwa Għawdex għax fuq il-midja ġie rrapportat li tressqu xi nies rigward dawk is-serqiet li seħħu ġewwa Għawdex. U meta tfaħħar il-pulizija ġewwa Għawdex tajjeb li nfaħħruhom u m’hemmx għalfejn toqgħod iġġib ritratt tiegħek personali biex tfaħħarhom fuq il-midja soċjali. (Interruzzjonijiet) Le, għax jien lanqas naċċetta li ħaddieħor jitfagħli kliem f’ħalqi li jien m’għedtx. Jien fl-ebda mument m’għedt li f’Marsalforn l-affarijiet huma perċezzjoni. Jien qed ngħidlek li meta nżilt jien fis-sajf sa xjuħ barra rajt bil-qiegħda fuq il-bankina, kulħadd kien jiekol fil-kwiet. (Interruzzjonijiet) Ma naħsibx li Marsalforn sar kif tpinġih inti, qisek ’l hemmhekk ma tista’ tersaq qatt. (Interruzzjonijiet) Le, jien qed ngħidlek li kif tpinġih inti, bin-narrattiva tiegħek, qisek ma tistax tinżel lejn Marsalforn! Hekk qed tgħid.

IĊ-CHAIRPERSON: Nistieden lill-Professur Formosa biex jintervjeni.

IL-PROFESSUR SAVIOUR FORMOSA: Jien se nkompli fuq il-mistoqsija preċedenti ta’ kif qed tinbidel l-istruttura tal-crimes f’Għawdex. Din diġà esperjenzajnieha f’Malta, jiġifieri qisna qed nitkellmu fuq żewġ pajjiżi totalment differenti, imma r-realtà tal-krimini hija li minn krimini li kienu jiġu kommessi ġol-pubic spaces, serq minn karozzi u ġlied f’postijiet, il-crimes inbidlu fl-aħħar 20 sena lejn dak li ngħidulu l-personal space. U kellna anke murders fejn - dejjem insemmiha din li ġrat Buġibba - xi ħadd ħa french fried chip minn platt u spiċċa murdered. Qed ngħid għal dak il-personal space li għadu barra, fejn il-pulizija jrid ikun hemm, tfaqqa’ subgħajk u sibtu hemmhekk. Din kienet tkun naqra diffiċli, imma llum meta jkun hemm inċident il-pulizija jkunu fil-post within a few minutes. Jien qed ngħidha, li m’iniex impjegat tal-Pulizija.  

F’Għawdex qed naraw li qed jinbidel dak li nsejħulu l-internal space fejn il-pulizija m’għandux kontroll. Ħalli nispjegaha; jista’ jkollok ġlidiet, damages bħalma huma daqqa fuq il-karozza, jew inkissirlek il-bozza ta’ quddiem il-bieb għax braxtli l-karozza, imma li qed naraw tibdil li qed jispara sew huwa fejn qiegħed jiżdied breach of bail conditions - m’għandha xejn x’taqsam mal-biċċa pubblika – u computer misuse li tela’ fl-aħħar għaxar snin. U għalhekk you need educational campaigns biex in-nies fir-realtà jirrapportaw iktar, biex inti tkun tista’ tara kif qiegħed jifflowja l-pattern, il-predictabilities tagħha, u tkun tista’ tagħmel intervent qabel biss isir. Mhux qiegħed nitkellem diffiċli apposta. 

Domestic violence diġà semmejtu. Il-computer misuse tela’ 320% f’għaxar snin għax huma krimini ġodda, li tfisser li tista’ tkun industrija li qiegħda tiffjorixxi. Computer misuse ħafna drabi jkun użu illegali ta’ passwords. Għandek ukoll forgeries telgħin, għandek ukoll frodi li tela’ b’1,010% f’għaxar snin. Jiġifieri huma dawk il-krimini personali li mhumiex każi fejn il-pulizija se jkun għaddej fit-triq u tela’ jara x’ġara. Pereżempju kien ikollna ħafna rapporti tad-drogi; mhuwiex proprja rapport, imma bl-investigazzjonijiet li tkun qed tagħmel il-pulizija tagħmel rapport hi stess li hemm każijiet u tieħu l-azzjoni.  

Telgħet ukoll mhux ħażin kategorija ġdida ta’ crimes li ngħidulha “pretended rights”. Pereżempju inti kellek xi tgħid mal-partner, ħareġ jew ħarġet, u biddilt il-lock. Aħna konna qegħdin naħsbu fil-kelma “pretended” kif nifhmuha bil-Malti fis-sens li tippretendi li ħadd ma jipparkjalek. Anke fejn jidħlu thefts overall niżlu bi 13%, però ma jfissirx li m’hemmx thefts. Ħalli nispjegalkom kif inbidlet il-morfoloġija dan l-aħħar. 

Malli reġa’ kien hemm żieda fit-turiżmu kemm Malti u kemm barrani kien hemm żieda fil-businesses, ħloqna ħafna opportunitajiet u l-crimes isiru għax tinħoloq l-opportunità. Tgħidli: Allura għal kull ħanut se nżidu l-crime? Le, jekk tagħmel prevention ma jiġux. Id-differenza li kien hemm ma kenitx fis-serq mid-djar per se. Infatti s-sena l-oħra kien hemm żieda ta’ każ wieħed, imma fuq għaxar snin is-serq fid-djar niżel b’25% f’Għawdex. Allura fejn żdied? Żdied fejn hemm l-industrija li toħloq l-opportunità tal-crimes. Pereżempju, serq mill-hotels, bars, ristoranti u mill-customers. Is-serq mir-residences huwa tat-tip li jisirqulek xi ħaġa mill-faċċata jew mill-front garden. Is-serq minn retail outlets ħafna drabi jkun mill-customers stess jew mill-employees, mhux li jidħol xi ħadd u jieħu l-affarijiet. U dan huwa fenomenu kemm fl-Ewropa u kemm fl-Amerika, u ġieli jkun bil-maqlub. Pereżempju fl-Ewropa l-iktar li jinsterqu l-ħwienet huwa mill-impjegati. Allura issa se nagħmlu kruċjati kontra l-impjegati? Mhux hekk qed ngħid. 

Jien dejjem għedt li we have to empower people to take care of their own investment. X’kienet l-issue qabel f’Paceville? Ikun hemm ġlieda ġo ristorant jew ġo bar, jaqbduhom il-bouncers, jitfgħuhom ’il barra u jippretendu li dak il-ħin jinżlu mis-sema tliet pulizija bil-gwienaħ u jarrestawhom. Ma taħdimx hekk ir-realtà. Irid ikun hemm dik il-conjunction ta’ dawk l-elementi kollha flimkien. 

Ngħid ħaġa tal-aħħar. Ir-reat ta’ violence against public officers baqa’ stabbli għall-inqas, għaliex kien hemm żmien fejn kien hemm spike. Però l-każi ta’ threats and private violence - qed nerġgħu niġu għall-personali - żdiedu kważi b’1000. X’qed ngħid jien? In-numri ma jirriflettux dak li joħloq il-moral panic proprja, jiġifieri d-daqqiet u l-biżgħat fiżiċi, imma huma krimini oħrajn li jridu jiġu tackled through legislation jew awareness u kif qegħdin jagħmlu s-CPT. Tidħol fil-post u ssib li għalkemm ikun hemm camera, din ma tkunx qed taħdem. Fhimtu fejn qed nieħu n-narrattiva? Rapporti jsiru, jiġifieri qed nesperjenzawhom, imma ma jfissirx li n-narrattiva hija li l-postijiet huma tal-biża’. Ovvjament se jkollok il-lokalitajiet fejn qed jattrattaw dik it-tip ta’ attività.

IS-SUR KENNETH HABER: Ippermettuli nżid xi ħaġa. Ma rridx nitilqu minn hawn bl-impressjoni li l-pulizija f’Għawdex qegħdin xi xalata u pajjiż relaxed. Id-day-to-day running bl-ammont ta’ ristoranti, l-ammont ta’ nies li jaqsmu minn Malta għal Għawdex - il-queues tafuhom bħali - huwa kollu xogħol għall-pulizija. Il-Professur semma żieda f’ċerti affarijiet u hawn irrid ngħid li għall-ewwel darba f’Għawdex żidna t-tielet spettur. Għawdex dejjem ħdimna b’żewġ spetturi, issa għandna t-tielet wieħed. Kien hemm bżonnu? Dażgur li kien hemm bżonnu, proprju għaliex rajna ċerti trends li kien hemm bżonn li jkollna spettur ieħor.

ONOR. ALEX BORG: Ovvjament kont infurmat b’dan u huwa tajjeb li żdied it-tielet spettur. Issa apparti hekk, Sir, kien hemm żmien f’Għawdex li kien hemm sitt skwadri tas-CID, sitt xifts differenti tal-iskwadra li tiġġieled id-droga. Tikkonferma li llum il-ġurnata ma baqa’ l-ebda skwadra tas-CID? Infetħet id-DSU li ma tagħmilx xogħol speċifikament fuq droga. Tikkonferma li CID, bħala drug squads, m’hemm xejn ġo Għawdex?

IS-SUR KENNETH HABER: Iktar milli sitt skwadri, naħseb sitta min-nies, six persons.

ONOR. ALEX BORG: Kien hemm sitt xifts differenti. Ma kienx hemm sitta min-nies biss. Kien hemm żmien fejn anke sa 10 kien hemm fis-CID f’Għawdex. Skwadra tista’ tkun magħmula minn tlieta jew minn tnejn min-nies. Skwadra fis-sens li kien hemm xift ... 

IĊ-CHAIRPERSON: Drug squad CID biss ikun hemm?

IS-SUR KENNETH HABER: Meta kien hemm is-CID f’Għawdex kienu jieħdu ħsieb kollox, kemm kriminalità, kemm drogi, anything that comes.

IĊ-CHAIRPERSON: Meta waqfu s-CID Għawdex?

IS-SUR KENNETH HABER: Ma nafx ngħidilkom eżatt, imma m’ilux ħafna ħafna.

IĊ-CHAIRPERSON: Min qiegħed jagħmel ix-xogħol tagħhom issa?

IS-SUR KENNETH HABER: Illum għandna dawk li jissejħu d-District Support Units. Aħna llum qegħdin immorru iktar għal intelligence gathering, anke s-CPT. Illum bħala Korp mhux biss naħdmu skont dak li qiegħed jiġri fil-crime imma rridu nkunu pro-active, li nilqgħu għal azzjoni qabel isseħħ. Għalhekk fejn jidħol Għawdex rajna li dawn id-DSUs huma huma iktar preventive u iktar se jassistu. Fis-serqa li kellna din il-ġimgħa ħadmu ħafna anke fejn jidħol CCTVs u kollox. Ta’ min isemmi wkoll li minbarra dawk it-tnejn għandna tnejn oħra li huma fuq forensika. 

ONOR. ALEX BORG: Fuq drogi as such ...

IS-SUR KENNETH HABER: Fuq drogi as such le. Kif kien hemm qabel CID squad fuq id-drogi le, m’hemmx. Meta jkollna bżonn u għal ċertu tip ta’ xogħol jitilgħu minn Malta. Fid-distretti mkien m’għandna.

ONOR. CLINT CAMILLERI: F’Malta kemm hemm CID squads?

IS-SUR KENNETH HABER: Illum għandek property crime, għandek il-violent ...

ONOR. CLINT CAMILLERI: Jien qed naraha stramba li xi darba kien hemm sitt squads tas-CID Għawdex.

IĊ-CHAIRPERSON: Is-CID għadu jeżisti?

IS-SUR KENNETH HABER: Dak li aħna konna nsejħulu colloquially is-CID, Criminal Investigation Department, li llum huwa l-Major Crime mhuwiex fid-distrett, imma huwa skwadra għaliha within l-headquarters li jidħlu fuq affarijiet li huma maġġuri. Jiddependi kollox l-ewwel nett minn kemm hu kbir il-crime fis-sens kemm hi għolja l-piena u jekk għandniex trend. Jekk ikun hemm trend, pereżempju meta kellna serje ta’ pick-pocketing, ħafna drabi se tinħadem mid-distrett bl-assistenza tal-iskwadri speċjalizzati, ejja nsejħulhom specialised squads.

IĊ-CHAIRPERSON: Imma l-Major Crime Unit hija xi ħaġa ċentralizzata, mhux distrettwali.

IS-SUR KENNETH HABER: Imma l-Onor. Borg qed jirreferi għal meta f’Għawdex kien hemm dawk li konna nsejħulhom CID. Jekk kienx hemm sitt skwadri jew le la se nikkonferma u lanqas se mmerik, imma ma naħsibx li kien hemm ammonti ta’ tnax  ...

ONOR. ALEX BORG: Jien m’għandix l-informazzjoni quddiemi - għax forsi l-Ministru qed jipprova jaqbadni fuq gidba - imma naf li kien hemm iktar minn skwadra waħda, fis-sens li iktar minn xift wieħed. Issa jekk hux erbgħa, ħamsa, sitta, mhux se naqbad u ngħid għax m’għandix in-numri f’idejja, imma kien hemm numru ta’ xifts. Illum il-ġurnata tikkonferma li ma baqax skwadra li tikkejterja ... 

IS-SUR KENNETH HABER: Dik li kienet CID ta’ Għawdex m’għadhiex. 

ONOR. ALEX BORG: U meta waqfet? Bejn wieħed u ieħor din is-sena, s-sena l-oħra, sentejn ilu, tlieta?

IS-SUR KENNETH HABER: Sentejn, tlieta ilu. Qed nitkellem roughly għax jaf ilu ...

ONOR. ALEX BORG: Tikkonferma li id-DSU mhux droga biss tinvestiga?

IS-SUR KENNETH HABER: Din l-iskwadra qiegħda hemm biex tassisti l-investigazzjoni, tiġbor l-intelligence. Ir-remit tagħha huwa ħafna iktar wiesa’ u aħna naraw li huwa ħafna iktar addattat għad-distrett.

ONOR. ALEX BORG: Għaliex kienet ittieħdet id-deċiżjoni li s-CID tieqaf minn ġewwa Għawdex? Kien hemm xi raġuni, għaliex forsi d-droga naqset ġewwa Għawdex jew żdiedet?

IS-SUR KENNETH HABER: L-ewwel nett irrid nagħmilha ċara li m’hemm xejn li jżomm il-pulizija tad-distrett milli jaħdmu fuq droga. Aħna għandna 12-il distrett, jiġifieri kemm f’Għawdex u kemm f’Malta każi ta’ traffikar żgħir u pussess ta’ droga kollha jinħadmu mid-distrett rispettiv, hu fejn hu. Id-Drugs Squad illum tidħol f’każi fejn ikunu involuti ammonti sostanzjali ta’ droga u traffikar, dik id-differenza. L-enfasi tal-Korp illum m’għadhiex fuq l-ammonti żgħar ta’ pussessi, li huwa l-povru vittma. Jekk tara l-qabdiet li taħdem fuqhom l-Iskwadra tad-Droga, dawn ikunu qabdiet ta’ kilos. Dik id-differenza.  

IĊ-CHAIPERSON: Riċentement kien hemm xi hauls ta’ drogi f’Għawdex li tiftakar?

IS-SUR KENNETH HABER: Hekk, bl-amment le. Ma ċċekkjajtx l-istatistika. Illum inbidlet ħafna d-dinamika ta’ kif naħdmu. Ma nistax nidħol f’dettall, imma jien bdejt 30 sena ilu fl-iskwadra ta’ kontra d-droga meta konna mmorru physically biex nagħmlu observation, filwaqt li llum ir-riżultati jistgħu jiġu ħafna iktar u jkunu specific mingħajr ma tesponi jew mingħajr ma taħli ammont ta’ nies għal ċertu tip ta’ xogħol. Il-mezzi teknoloġiċi llum huma ħafna iktar sofistikati ... 

IL-PROFESSUR SAVIOUR FORMOSA: Xtaqt inżid xi ħaġa jien. Hawnhekk issemmiet is-CIAU, l-Intelligence Unit, li ħarġet bħala parti minn strateġija ta’ trasformazzjoni tal-Korp. Irridu ngħidu li l-Korp kellu struttura li għandha iktar minn 200 sena, kellu struttura li baqgħet kolonjali. Jiġifieri għalkemm saru diversi tentattivi li jkun hemm strateġiji, din hija strateġija targetted lejn l-operat li qed taħdem. Waħda mill-issues li ħarġet ħafna hija l-bżonn ta’ an intelligence unit, intelliġenza li tiġbor id-dejta, irrispettivament minn fejn ġejja, tagħmilha informazzjoni - jiġifieri tagħtiha sugu għalfejn saret, pereżempju jekk hux f’Għawdex inġabret id-droga - imbagħad tbiddilha f’għerf. Dik hija l-intelliġenza. Dan il-unit speċifiku qed jikkollabora mal-entitajiet kollha ta’ ġol-Korp flimkien mad-distretti u jekk, pereżempju, jaraw li xi ħadd qed jiġbor l-informazzjoni fuq ħasil tal-flus, x’inhu l-predicate offence? Minn fejn ġej? Jista’ jkun li l-individwu qed ibigħ id-drogi? Jiġifieri meta tgħaqqad din l-informazzjoni u n-knowledge kollu flimkien hemmhekk imbagħad joħorġu r-riżultati u jkollok il-closure tal-każijiet. 

Jien qed nitkellem fuq strateġija; imbagħad għandek l-operat u għandek it-tattiku. Hawnhekk bdejna bit-tattiku. L-operat jiddeċiedi fejn se jattakka biex jimmitiga t-tip ta’ crime, u hemm fejn jidħol id-distrett u din l-ispecialized unit, imma abbażi issa ta’ informazzjoni li hija verifikata u li ġejja minn diversi sorsi. Intom kontu qed issemmu squads, imma mhumiex squads, huma areas ta’ knowledge speċifiku għax ġieli biex taqbad id-droga m’għandekx bżonn tara d-droga per se, imma tara l-money trails, tibqa’ tfittex sa minn fejn bdew jimxu l-flus. Jiġifieri żgur li trid taqbad id-droga mbagħad.  

IS-SUR KENNETH HABER: Ħalli nikkjarifika ħaġa għax ftakart. Staqsejtni meta waqfet is-CID Għawdex. Fil-fatt waqfet iktar riċenti milli għedtlek għaliex kien proprju ftit xhur ilu li waqqafna l-iskwadra tad-DSU. Issa ftakart għax kienet għadha tissejjaħ CID Għawdex. Imma nassigurak li bit-tnejn min-nies li kellna Għawdex, anke kieku trid, ma tistax tagħmel ċertu xogħol, it’s too limited bi tnejn min-nies. Għalhekk kien hemm bżonn dik il-bidla.

ONOR. ALEX BORG: Imma matul is-snin, ejja ngħidu matul l-aħħar 10 snin, dejjem żewġ pulizija tas-CID kien hemm?

IS-SUR KENNETH HABER: Le, m’għedtx hekk. Kien ftit xhur ilu li saret it-transition minn CID għad-DSU. Dawk li qabel kienu jissejħu CID kellhom remit speċifiku. Ir-remit tad-DSUs illum huwa remit differenti, li jassistu l-ispettur, jidħlu fuq ċerti affarijiet bħal CCTVs, eċċ. Issa jista’ jkun li Għawdex kienu jagħmluhom dawn l-affarijiet ukoll għax irridu nammettu li Għawdex għandu l-limitazzjonijiet tiegħu, f’kollox mhux fil-pulizija biss, anke fl-edukazzjoni. Anke biex ġejna l-Università kollha kemm aħna ġejna Malta, ħalliha li hemm ċerti korsijiet li jsiru Għawdex. Id-DSU huwa konċett li għadna kemm introduċejna u Għawdex għandu d-DSU tiegħu diġà. Għandna distretti hawn Malta li lanqas għad għandhom id-DSU u s-Supretendenti ta’ dawk id-distretti qed jiġru warajja biex nagħmluhom.

IĊ-CHAIRPERSON: Iktar rimarki?

IL-PROFESSUR SAVIOUR FORMOSA: Jekk tippermettili nixtieq inżid xi ħaġa. Fir-rigward ta’ dak li konna qed ngħidu fuq is-CPT u fuq l-għases, wieħed mill-konċetti li ilu jiġi diskuss, anke fuq livell internazzjonali, huwa jekk għandekx tħalli l-pulizija fl-għassa jew ikollok il-boots on the ground. Jekk ma wera xejn naħseb li s-CPT wera li l-boots on the ground, il-fatt li għandek pulizja li qed jagħmlu r-ronda, bil-preżenza kontinwa fil-pubbliku, in-nies jaraw li għall-inqas hemm xi ħadd u meta tgħaddi dik il-mara jew ir-raġel li għandu l-uniformi jafu li għandhom ankra. Jien dejjem kont nippromwovi li dak il-pulizija għandu jdur dawra mal-villaġġ u mhux joqgħod ġol-għassa. Ħafna drabi l-vittma jkun jaf li se jgħaddi l-pulizija għax ikun hemm ċerta rutina u allura jaf isib dak il-mument propizju u mhux bilfors imur ġo kamra kiesħa biex jagħmel dak ir-rapport. Mhux qed ngħid li hawn min mhux komdu li jmur hemm, imma jien naħseb li għandek toħroġ il-pulizija minn hemm ġew u titfagħhom fil-pubbliku ħalli jduru, jgħarrxu x’qed isir verament on the ground.  

ONOR. CLAUDETTE BUTTIGIEG: Jien mhux se nitkellem speċifikament fuq l-issue ta’ Għawdex, imma meta konna niddiskutu fil-Parlament fuq il-Konvenzjoni ta’ Istanbul u konna qegħdin nitkellmu fuq il-vjolenza domestika, ħafna drabi kien issemma t-taħriġ li l-pulizija qed jagħmlu f’dan ir-rigward. U naf li qiegħed isir. Kienu jsemmu wkoll il-fatt li fl-għases b’mod partikolari jew postijiet partikolari fejn tista’ tmur għall-għajnuna - issa jien naf li hemm il-unit ukoll - irid ikun hemm anke ċertu soft approach biex dak li jkun mhux imur wara dawk il-famużi bankijiet għoljin biex jirrapporta xi ħaġa. F’dan ir-rigward forsi tgħidilna fuq fuq kemm fuq it-taħriġ u anke fuq l-approach li għandu jkun iktar soft, kif inhu meħtieġ f’dawn iċ-ċirkostanzi.

IS-SUR KENNETH HABER: It-taħriġ huwa kontinwu. Illum il-pulizija li hemm fid-distrett nibagħtuhom in-service training, jagħmlu ġimgħa training fejn jidħlu l-liġijiet u l-affarijiet kif qed issemmi inti, imbagħad għandhom ukoll ġranet fejn jagħmlu iktar physical training bħal sparar, użu ta’ manetti, użu ta’ taser u dan kollu. Jiġifieri qed nagħfsu ħafna ħafna fuq it-taħriġ. Ma naħsibx li tmorru frekwenti ħafna fl-għases, għax fejn jidħlu dawk il-bankijiet l-għoljin li kien hemm, dawk kollha ġew eliminati. Illum introduċejna kmamar, fosthom kamra għas-surġent biss fejn dak li jkun jidħol u jitkellem b’mod privat. Fejn qabel kont titkellem u kull min hemm fl-għassa, inkluż il-pulizija kollha, kulħadd qed jisma’, illum hemm kamra li tmur fiha biex titkellem b’mod privat. Jiġifieri qed isir avvanz. Tgħiduli: Biżżejjed? Le. Jien ma rridx nitlaq minn hawn u taħsbu li jien kuntent sa fejn wasalna. Ma’ kull reklutaġġ, ma’ kull passing-out parade nagħmel l-appell tiegħi biex inkompli nżid in-nies. Jiġifieri jekk tistaqsini iniex kuntent bin-numru ta’ nies li għandi ngħidlek li le. Xogħli huwa li kontinwament nitlob għal iktar nies, kif naħseb intom, fejn jidħlu baġits, dejjem titolbu iktar. Allaħares tieqaf u ma titlobx.

Irrid nikkonkludi bil-konċett tal-public trust li, kif qed narawh aħna jew kif qed turina l-istatistika, erġajna lħaqna dak li konna way back fl-2008. Ħa ngħid xi ħaġa li forsi togħġob liż-żewġ naħat. Erġajna lħaqna dak l-average li kellna qabel. Sfortuntament minħabba ċerti ċirkostanzi konna nżilna, issa erġajna lħaqna t-trust li kellna fl-2008. Naħseb li hija xi ħaġa pożittiva mhux biss għall-Korp imma għall-pajjiż. Issa rridu naqbżuh bl-għajnuna tagħkom kollha.

IĊ-CHAIRPERSON: Grazzi. Jekk ma fadal l-ebda kummenti naraw meta nistgħu nerġgħu niltaqgħu. L-20 ta’ Novembru jidher li tajjeb għal kulħdd. Nirringrazzjakom. 

Fis-6.00 p.m. id-diskussjoni ġiet konkluża u l-Kumitat aġġorna għal nhar it-Tnejn 20 ta’ Novembru 2023.





2

